
Abstrak: Keusahawanan adalah merupakan satu inisiatif penting negara bagi mengatasi masalah 

pengangguran di samping meningkatkan ekonomi negara. Salah satu usaha kerajaan dalam menerapkan 

keusahawanan di kalangan golongan belia adalah melalui penerapan pendidikan keusahawanan dalam 

Pendidikan Latihan Teknik dan Vokasional (TVET). Namun, isu yang seringkali menjadi pedebatan adalah 

apakah elemen dan bagaimanakah penerapan pendidikan keusahawanan ini dapat dilaksanakan dengan 

berkesan. Sehubungan itu, artikel ini akan membincangkan pengenalpastian elemen pendidikan 

keusahawanan dalam pelaksanaan pendidikan keusahawanan Program Latihan Kemahiran TVET melalui 

analisis terhadap cabaran dan permasalahan pelaksanaan pendidikan keusahawanan berdasarkan kajian-kajian 

terdahulu. Kajian literatur penerokaan dengan melibatkan sebanyak 780 artikel yang diperolehi daripada enjin 

carian Scopus dan Google Scholar pada 9 September 2022 yang lalu. Berdasarkan analisa meta, terdapat 4 

elemen utama telah dikenalpasti iaitu kurikulum, kompetensi, proses pengajaran dan pembelajaran serta 

sokongan kerjaya keusahawanan. Setiap elemen utama tersebut mempunyai sub elemen masing-masing dan 

semua elemen tersebut saling berhubungan di antara satu sama lain. Semua elemen yang terhasil ini adalah 

merupakan keperluan asas yang penting dalam pelaksanaan pendidikan keusahawanan yang berkesan di 

kalangan Program Latihan Kemahiran TVET. 

 

Kata kunci: TVET; pendidikan keusahawanan; keusahawanan; analisis meta; elemen 

 

Abstract: Entrepreneurship is an important initiative of the country to overcome the problem of 

unemployment as well as to boost the country's economy. One of the government's efforts in inculcating 

entrepreneurship among the youth is through the application of entrepreneurial education in Technical and 

Vocational Training Education (TVET). However, the issue that is often a concern is the elements and how 

this entrepreneurial education can be implemented effectively. In this regard, this article will discuss the 

identification of elements of entrepreneurial education in the implementation of entrepreneurship education 

TVET Skills Training Program through analysis of the challenges and problems of the implementation of 

entrepreneurial education based on previous studies. A well-organized exploration study involving 780 articles 

obtained from search engines Scopus and Google Scholar on 9 September 2022. Based on the meta-analysis, 

four key elements have been identified: curriculum, competency, teaching, learning process, and 

entrepreneurial career support. Each of those critical elements has its sub-elements, which are intertwined with 

each other. All these resulting elements are essential in the implementation of effective entrepreneurial 

education among TVET Skills Training Programmes. 

Pendahuluan 

Negara sangat komited dalam memastikan peningkatan belia memiliki kemahiran teknikal dan vokasional 

untuk penggajian, pekerjaan yang baik dan keusahawanan menjelang tahun 2030 (Jabatan Perangkaan, 2020). 

Dasar global menerusi UNESCO-UNEVOC yang menekankan kebolehpekerjaan dan keusahawanan juga 

dilihat sebagai usaha dalam menangani pengangguran di kalangan belia pendidikan latihan teknik dan 

vokasional (TVET) (Lindner, 2020). Melalui dasar negara juga seperti Dasar Keusahawanan Negara (DKN) 

2030 pula menyatakan salah satu inisiatif dalam pemantapan keusahawanan dalam negara adalah melalui 

penerapan komponen perantisan keusahawanan dalam TVET.  

Keusahawanan adalah merupakan satu inisiatif penting negara bagi mengatasi masalah pengangguran 

di samping meningkatkan ekonomi negara (Bell & Liu, 2019). Menyedari akan kepentingan tersebut, insiatif 

kerajaan melalui pelbagai kementerian dan agensi kerajaan berusaha untuk menggalakkan belia TVET 

menceburi bidang keusahawanan. Majlis Amanah Rakyat (MARA) melalui institusi kemahiran MARA 

berusaha untuk menggandingkan keusahawanan dan latihan vokasional dengan matlamat untuk melahirkan 

teknousahawan di peringkat global (Suradi et al., 2017). Begitu juga dilihat menerusi Kementerian Pengajian 

Tinggi (KPT) melalui Kolej Komuniti telah melancarkan program keusahawanan seawal tahun 2010 yang 

bertujuan membudayakan keusahawanan di kalangan pelajar kolej komuniti (Ab Rashid et al., 2018).  

Keusahawanan adalah merupakan suatu kemahiran yang boleh dibina melalui pembelajaran dalam 

pendidikan (Volkmann, 2004; Kumara, 2012; Ismail & Ahmad, 2013; Soeharso & Riyanti, 2021). Pembinaan 

kemahiran keusahawanan dalam pendidikan ini adalah merujuk kepada proses pembelajaran secara formal  

(Volkmann, 2004) dan melalui pengalaman kehidupan sebenar pelajar (Nyukorong, 2018; Said et al., 2019) 

ketika dalam proses pembelajaran tersebut. Ianya juga turut memfokus terhadap proses pembangunan 

keupayaan pelajar yang merangsang kepada strategi pemikiran yang lebih luas (Srivastava et al., 2019) dan 

memberi kesan secara positif terhadap motivasi dan sikap pelajar dalam menjadi seorang usahawan yang 

berjaya (Krpálek & Krpálková Krelová, 2016).   

Keusahawanan juga dapat dilihat sebagai sebahagian daripada peralihan ke arah kemahiran generik 

dalam TVET dengan menjurus kepada kandungan pendidikan yang lebih kepada kebolehan daripada 

pengetahuan (Fejes et al., 2019) . Ianya berhubungkait dengan kemampuan individu untuk mengubah ideanya 

kepada tindakan penyelesaian dengan melibatkan kreativiti dan inovasi (Gamede & Uleanya, 2017; Ganefri 

et al., 2017; Nyukorong, 2018; Kissi et al., 2020) bagi mencapai objektif yang diimpikan. Penerapan 

keusahawanan juga merupakan satu intervensi yang kuat dari seorang pendidik dalam kehidupan seorang 

pelajar bagi membina minat, kemahiran dan kualiti keusahawanan yang diperlukan dalam memperkasakan 

mereka dalam dunia perniagaan nanti (Gamede & Uleanya, 2019b). 

Pendidikan Keusahawanan (PK) telah menjadi satu agenda utama dunia sejak tahun 2003 dalam semua 

platform kajian (Aamir et al., 2019).  Ia juga merupakan sumber pemerolehan kemahiran dan pengetahuan 

melalui pembelajaran untuk menjadi usahawan yang mampu mencipta satu penerokaan dalam bidang 

keusahawanan (Lindner, 2020). Menurut Zenner et al. (2017) dan Fejes et al. (2019) , maksud secara khusus 

bagi PK ini adalah berkait tentang kursus yang spesifik dan mempunyai matlamat untuk melatih individu 

untuk memulakan perniagaan mereka. Secara umum PK adalah merujuk kepada suatu kemahiran am yang 

diperlukan oleh individu untuk belajar dan membantunya sebagai persediaan dalam kehidupannya. Definasi 

umum ini turut disokong oleh Iacobucci dan Micozzi (2012) yang menyatakan keusahawanan adalah satu 

proses mempersiapkan individu dengan pandangan, harga diri, pengetahuan dan kemahiran untuk bertindak 

ke atas sebarang peluang komersial yang diterima dalam kehidupan individu tersebut.  

PK juga mampu membangunkan pemikiran, set kemahiran dan amalan yang diperlukan dalam 

memulakan satu penerokaan keusahawanan yang baharu (Neck & Corbett, 2018). Ianya juga melengkapkan 

pelajar dengan pengetahuan, kemahiran dan kompetensi yang mereka perlukan untuk menterjemahkannya 

kepada suatu penerokaan keusahawanan yang boleh dilaksanakan (Otache, 2019). Ianya mempunyai matlamat 

utama bagi membangunkan dan memupuk kompetensi keusahawanan melalui nilai penciptaan (Nyukorong, 

2018). Bagi pemerolehan pengetahuan, kemahiran dan kompetensi ini, PK perlu dipelajari melalui konsep 

‘learning by doing’ atau belajar melakukannya sendiri (Paço & Palinhas, 2011; Mawonedzo et al., 2021; Pérez-

Pérez et al., 2021).  

Program Latihan Kemahiran (PLK) adalah merupakan suatu sistem latihan TVET bukan Institusi 

Pengajian Tinggi (IPT) yang mempunyai 3 asas perkara iaitu input (pelatih, pengajar, bahan pengajaran, 

peralatan, kemudahan fizikal), proses (proses pengajaran dan pembelajaran dalam menerapkan pengetahuan, 

kemahiran dan sikap), dan hasil (hasil pembelajaran dan kebolehpekerjaan)  (Awang et al., 2007). PLK TVET 

juga dedifinasikan sebagai pengelasan terhadap jenis-jenis kursus kemahiran yang ditawarkan terhadap pelajar 

yang mengikuti pengajian di Institusi Latihan Kemahiran (ILK) di Malaysia (Abdul Muqsith, 2018). Terdapat 

pelbagai ILK awam dan swasta di Malaysia yang menawarkan PLK.  Antara ILK awam di Malaysia adalah 

seperti Institut Latihan Perindustrian (ILP) di bawah Kementerian Sumber Manusia (KSM), Institut 

Kemahiran Belia Negara (IKBN) di bawah Kementerian Belia dan Sukan (KBS) dan Institut Kemahiran 

MARA di bawah agensi MARA dan Kementerian Kemajuan Desa dan Wilayah (KKDW). 

Keperluan keusahawanan dalam TVET dilihat sangat penting, namun kajian PK dalam TVET adalah 

sangat rendah (Galvão et al., 2018; Alias & Ismail, 2021). Ini dapat dilihat melalui kajian Aamir et al. (2019) 

berkenaan analisis beliau terhadap 59 artikel PK dalam jurnal Education + Training dari tahun 2011 hingga 

2018 yang menunjukkan bahawa kajian PK terhadap IPT adalah paling tinggi iaitu sebanyak 78%, menengah 

14%, manakala rendah dan TVET adalah sebanyak 3%. Mengikut trend penyelidikan PK dalam TVET antara 

2010 hingga 2020, salah satu trend yang dilihat adalah keperluan dalam menyemak strategi dan pendekatan 

pendidikan TVET terhadap PK (Ibrahim et al., 2022). 

Strategi adalah merupakan kaedah dan hala tuju untuk mencapai objektif (Kissi et al., 2020) dan ianya 

merupakan dimensi paling utama dalam PK (Wahyuningsih et al., 2018). Namun, faktor permasalahan perlu 

difahami terlebih dahulu sebelum strategi diformulasikan dalam pelaksanaan PK (Yohana, 2020). Di samping 

itu, cabaran juga wujud berdasarkan masalah (Nardi et al., 2018). Oleh yang demikian, persoalannya apakah 

masalah dan cabaran yang wujud sepanjang pelaksanaan PK dalam PLK TVET? Sehubungan dengan itu, 

artikel ini dibangunkan untuk menganalisis masalah dan cabaran tersebut bagi tujuan mengenalpasti elemen 

pelaksanaan PK dalam PLK TVET melalui analisis penelitian berbentuk kajian literatur penerokaan. 

 

Metodologi 

Bagi tujuan untuk memahami masalah dan cabaran dalam pelaksanaan PK di kalangan PLK TVET ini, artikel 

yang diterbitkan dalam bidang-bidang tersebut dan berkaitan akan diterokai dan dianalisis secara kritikal. 

Kaedah melalui kajian literatur penerokaan digunakan dalam kajian ini untuk mendapatkan gambaran yang 

lebih luas dan jelas dalam masalah dan cabaran dalam pengurusan PK TVET ini. Kaedah ini adalah merupakan 

suatu kaedah kajian literatur yang berasaskan kepada pendekatan yang telah ditetapkan oleh Arksey dan  

O'Malley (2005). 

Gabungan terma “pendidikan keusahawanan” dan pelbagai terma “TVET” telah digunakan untuk 

pencarian tajuk, abstrak dan kata kunci artikel menerusi penggunaan enjin carian Scopus dan Google Scholar 

pada 9 September 2022. Pencarian artikel yang dipilih untuk dianalisis adalah melibatkan artikel jurnal yang 

diterbitkan 5 tahun semasa iaitu bermula 2017 hingga 2022. Ini adalah bertujuan untuk mendapatkan 

gambaran terbaharu terhadap masalah dan cabaran semasa yang dihadapi dan mengelakkan dari masalah, dan 

cabaran yang sudah tidak relevan lagi. Kriteria yang telah ditetapkan dalam kajian literatur ini adalah seperti 

berikut : 

• Terma seperti ketetapan dalam rajah 1 di bawah dan perlu ada dalam mana-mana kandungan artikel 

• Fokus kepada institusi latihan kemahiran sahaja (contoh : kolej vokasional, institut vokasional, 

pasca sekolah menengah vokasional dan sebagainya) 

• Fokus terhadap artikel empirikal dan bukan empirikal  

• Artikel berbahasa inggeris untuk mendapatkan keseragaman pencarian berdasarkan kata kunci 

terma yang sama 

• Artikel yang telah diterbitkan dan telah disemak (peer-reviewed) 

Artikel yang telah dipilih kemudiannya dianalisis dengan menggabungkan dapatan kajian dan 

menganjurkan dapatan tersebut secara kualitatif tematik berdasarkan maklumat yang diperolehi.  

Rajah 1. Rajah aliran bagi strategi pencarian artikel kajian 

  

Hasil Analisis dan Perbincangan 

Sebanyak 15 artikel telah diperolehi dengan menunjukkan dapatan kajian pelbagai masalah dan cabaran yang 

dihadapi dalam pelaksanaan PK di peringkat PLK TVET. Semua artikel tersebut adalah merupakan kajian 

empirikal. Majoriti kajian empirikal tersebut dilaksanakan dengan menggunakan kaedah kajian kualitatif. Ini 

menunjukkan bahawa pemerolehan data kajian bagi masalah dan cabaran pelaksanaan PLK TVET adalah 

lebih sesuai dengan menggunakan teknik temubual berbanding soal kaji selidik. Namun begitu, menurut 

Creswell dan Creswell (2017), melalui kaedah gabungan sebenarnya akan menghasilkan gambaran dapatan 

kajian lebih daripada dapatan kajian yang telah diperolehi daripada kaedah kuantitatif atau kualitatif.  

 Di samping itu, majoriti sampel kajian yang terdiri daripada respondan dan informan bagi kajian ini 

adalah terdiri daripada pengajar berbanding pelajar. Ini adalah disebabkan kepentingan dalam proses 

penyampaian PK yang digalas oleh pengajar adalah dititikberatkan dalam pelaksanaan PK (Neck & Corbett, 

2018; Bell & Bell, 2020). Bilangan sampel bagi kajian kualitatif yang telah dilaksanakan adalah di antara 6 

hingga 42 orang manakala bagi kajian kuantitatif pula adalah di antara 71 hingga 2702 orang. Sampel yang 

lebih ramai akan menghasilkan suatu inferens yang lebih tepat namun ianya akan melibatkan komitmen masa 

yang lama dan peningkatan kos (Creswell & Creswell, 2017).  

Pengajar dan pelajar adalah merupakan populasi dalam institut atau sekolah yang merujuk kepada 

bahagian mikro dalam ekosistem PK (Lindner, 2020). Bagi sudut pandangan populasi luar institut atau sekolah 

iaitu bahagian makro perlu juga diambil kira dalam mendapatkan gambaran hasil kajian dengan lebih jelas. 

Sebanyak 780 artikel diperolehi (Scopus = 761 dan Google Scholar = 119 ) 

(Enjin carian Scopus ditetapkan kepada tahun 2017-2022, dokumen artikel, sumber 

jurnal dan katakunci artikel entrepreneurship education) 

(Enjin carian Google Scholar ditetapkan kepada tahun 2017-2022) 

 

Sebanyak 74 artikel digugurkan. Baki 706 artikel. 

Tapisan bagi duplikasi 

artikel yang sama di 

antara 2 enjin carian 

Sebanyak 6 artikel digugurkan. 96 artikel dikenalpasti Tapisan untuk gugurkan 

artikel bahasa asing 

"entrepreneurship education" and TVET OR “Vocational Education” OR 

“Technical And Vocational Education And Training (TVET)” OR “Technical And 

Vocational Education And Trainings” OR “Technical And Vocational Education 

And Training” OR “Technical-vocational Education” OR “Vocational Education 

And Training” OR “Technical Vocational Education And Training” OR 

“Technical And Vocational Education” OR “Technical Education” OR 

“Vocational” OR “Education And Training” OR “Technical Vocational 

Education And Training (TVET)” OR “Tertiary Education” 

 

Terma/Kata kunci carian 

(Pencarian pada 9/9/2022) 

Pencarian artikel di enjin 

carian Scopus dan Google 

Scholar 

 

Tapisan untuk fokus 

artikel yang bertemakan 

masalah dan cabaran 

sahaja 

Sebanyak 81 artikel digugurkan. 15 artikel dikenalpasti untuk dianalisis. 

 

Sebanyak 604 artikel digugurkan. Baki 102 artikel 

Tapisan untuk fokus 

artikel TVET bukan IPT 

sahaja 

Populasi makro seperti usahawan sebenar yang terdiri daripada kalangan graduan PLK TVET boleh dijadikan 

sebagai sampel dalam kajian yang berkaitan dengan pelaksanaan PK di kalangan PLK TVET ini. Kebanyakan 

pengkaji bagi masalah dan cabaran pelaksanaan PK di kalangan PLK TVET ini adalah terdiri daripada 

kalangan negara-negara benua Afrika dan Asia. Hanya segelintir sahaja daripada benua lain seperti Amerika 

Selatan dan Eropah. 

 
Jadual 1. Maklumat artikel yang telah dianalisis 

 

Penyelidik Rekabentuk Kajian Bilangan / Jenis Sampel Negara 

Zenner et al. (2017) Kualitatif 8 pengajar India 

Wahyuningsih et al. (2018) Kualitatif & 

Kuantitatif 

(Gabungan) 

Pengajar dan pentadbir 

(tidak dinyatakan jumlah) 

Indonesia 

Muhammad, Kamin, dan 

Wahid (2019) 

Kualitatif 10 pengajar Nigeria 

Bell dan Liu (2019) Kualitatif 24 pengajar China 

Gamede dan Uleanya 

(2019a) 

Kuantitatif 371 pengajar Afrika 

Mack, White, dan Senghor 

(2019) 

Kuantitatif 446 pelajar Trinidad dan Tobago 

Ugochukwu C. Okolie, 

Igwe, dan Elom (2019) 

Kualitatif & 

Kuantitatif 

(Gabungan) 

7 pengajar 

40 pengajar 

Nigeria 

Fejes et al. (2019) Kualitatif 13 pengajar Sweden 

Kissi et al. (2020) Kualitatif & 

Kuantitatif 

(Gabungan) 

10 pengajar dan industri 

150 pengajar dan 350 

pelajar  

Ghana 

Alias (2021) Kuantitatif 71 pelajar dan pengajar  Malaysia 

Mack, White, dan Senghor 

(2021) 

Kualitatif & 

Kuantitatif 

(Gabungan) 

25 pengajar dan pegawai 

600 pelajar 

Trinidad dan Tobago 

Mawonedzo et al. (2021) Kualitatif 42 pelajar dan pengajar Zimbabwe 

Iipinge dan Shimpanda 

(2021) 

Kualitatif 6 pengajar Namibia 

Omar, Ismail, Abdullah, 

Abdul Kadir, dan Jusoh 

(2021) 

Kualitatif 7 informan (pengajar, 

pelajar dan pentadbir) 

Malaysia 

Chen, Liu, dan Zheng 

(2022) 

Kuantitatif 2702 pelajar China 

 

Berdasarkan kepada analisis kualitatif secara tematik yang telah dijalankan, terdapat 4 tema atau elemen 

utama yang terhasil daripada analisis tersebut. 4 elemen utama tersebut adalah: 1) kurikulum, 2) kompetensi, 

3) proses pengajaran dan pembelajaran, dan 4) sokongan kerjaya keusahawanan.  

 

1. Kurikulum 

Kurikulum adalah merupakan suatu dokumen rasmi yang mengandungi segala informasi penting bagi 

menjalankan segala kursus, program dan kelayakan pendidikan (Surjanti et al., 2018). Ianya juga adalah suatu 

dokumen yang menjadi panduan untuk melaksanakan pengajaran dengan menyenaraikan senarai kursus, 

objektif dan kandungan (Seikkula-Leino et al., 2012). Pengajar perlu melaksanakan pengajaran berdasarkan apa 

yang dinyatakan secara jelas dan menyeluruh dalam kurikulum supaya dapat mengurangkan kekaburan dan silap 

faham (Zenner et al., 2017) sepanjang sesi pengajaran dilaksanakan. 

Berdasarkan kepada permasalahan dan cabaran yang disenaraikan dalam elemen utama kurikulum ini, 

ianya dapat dibahagikan kepada 4 sub elemen yang penting iaitu: 1) Keseragaman pengajaran melalui kurikulum; 

2) Elemen teori dan praktikal; 3) Gabungan PK dengan kemahiran teras; dan 4) Memenuhi keperluan masyarakat 

setempat. 

Keseragaman pengajaran melalui kurikulum 

Antara permasalahan yang dihadapi berkaitan kurikulum adalah tiada keseragaman dalam pengajaran (Mack 

et al., 2021) kerana kebergantungan terhadap kreativiti pengajar sendiri masing-masing semata 

(Wahyuningsih et al., 2018). Selain itu juga adalah penetapan kurikulum yang tidak sesuai (Wahyuningsih et 

al., 2018; Fejes et al., 2019; Muhammad et al., 2019) kerana tiada rujukan yang jelas dalam keseragaman 

pelaksanaan PK yang melibatkan perancangan dan pengurusan aktiviti PK di institut (Wahyuningsih et al., 

2018).  

Oleh yang demikian, bagi mewujudkan keseragaman pengajaran melalui kurikulum ini, ianya 

memerlukan suatu proses interaksi di antara piawaian, penilaian, kandungan dan arahan (Nyukorong, 2018).  

Pembangunan kurikulum memerlukan penambahbaikan dari masa ke semasa melalui perjumpaan yang kerap 

bersama pihak berkepentingan (Gamede & Uleanya, 2019a) bagi tujuan penambahbaikan kandungan 

kurikulum tersebut untuk keseragaman. Di samping itu juga, penambahbaikan kandungan tersebut perlu 

sejajar dengan arahan dan piawaian melalui dasar-dasar kerajaan dan kementerian yang telah ditentukan. 

Penilaian terhadap kurikulum juga perlu digalakkan bagi menjamin kemampuannya dalam menghubungkan 

antara pelajar dengan institusi (Nyukorong, 2018). Penilaian tersebut perlu dilaksanakan oleh mereka yang 

terlibat secara langsung dengan pelaksanaan kurikulum ini. Antara golongan tersebut adalah pelajar dan 

pengajar yang bertindak sebagai penerima dan pelaksana kurikulum yang dibangunkan. 

 

Elemen teori dan praktikal 

Pembentukan kurikulum yang menggabungkan elemen teori dan praktikal khusus bagi memperkayakan 

pengetahuan, kemahiran dan nilai para pelajar adalah aspek yang penting bagi sesebuah kursus keusahawanan 

. Namun, antara cabaran yang dihadapai dalam pelaksanaan PK adalah memastikan kecukupan latihan teori 

dan amali (Mack et al., 2021) dalam sesi PdP.  

Faktor kurikulum adalah merupakan salah satu kecenderungan pelajar terhadap keusahawanan (Ab 

Rashid et al., 2018) dan galakan niat keusahawanan di kalangan pelajar perlu dipertingkatkan melalui 

pembangunan kurikulum yang tepat dan menyeluruh. Oleh yang demikian, gabungan elemen teori dan 

praktikal yang secukupnya perlu dibangunkan (Otache, 2019; Huang et al., 2021; Radzi & Ghani, 2021) yang 

meliputi pengetahuan, nilai, kemahiran dan sikap (Nyukorong, 2018; Otache, 2019; Srivastava et al., 2019) 

serta interaksi pembelajaran (Srivastava et al., 2019). Elemen teori dan praktikal ini juga bukan bersandarkan 

kepada domain kognitif dan afektif semata tetapi memerlukan domain psikomotor (Karyaningsih et al., 2020) 

bagi tujuan keberhasilan dalam memperolehi kedua-dua kemahiran iaitu teras dan keusahawanan dalam 

bidang masing-masing. Ini akan dapat membantu kecenderungan pelajar PLK menjadikan usahawan sebagai 

kerjaya alternatif setelah bergelar graduan nanti (Kissi et al., 2020).  

 

Gabungan PK dengan kemahiran teras 

Antara cabaran dalam pembangunan kurikulum PK adalah memastikan strategi yang digunakan bersesuaian 

bagi menghasilkan kurikulum program kemahiran teras yang menggabungkan PK dalam setiap tahap latihan 

program kemahiran teras (Mack et al., 2021). Ini kerana masih terdapat masalah kandungan kurikulum PK 

yang tidak selari dengan tuntutan bidang kemahiran pelajar (Wahyuningsih et al., 2018).  

Kurikulum PK dalam TVET mempunyai pelbagai rekabentuk asas seperti kurikulum tambahan, modul 

pilihan, melintang, modul keusahawanan dan gabungan variasi (Lindner, 2020). Bentuk kurikulum yang 

sesuai perlu dipilih dan diseragamkan bagi mengatasi masalah dan cabaran yang dihadapi. Di Malaysia, PLK 

TVET bagi kebanyakan ILK awam adalah kurikulum berbentuk modul keusahawanan (Hassan et al., 2020). 

Modul keusahawanan ini adalah merupakan bentuk kurikulum integrasi yang menetapkan mata pelajaran PK 

sebagai modul wajib kepada semua pelajar dalam semua program kemahiran teras (Lindner, 2020). Penerapan 

PK ke dalam semua bidang kemahiran teras ini bukan dilihat sebagai komponen pendidikan yang berasingan 

dan berbeza, tetapi ianya adalah merupakan konsep utama terhadap penyampaian pembelajaran yang berkesan 

secara umum (Järvi, 2012).  

Memenuhi minat pelajar 

Pembangunan sebuah kurikulum PK yang dinamik perlu melalui pendekatan yang bersesuaian dengan 

mengambilkira minat keusahawanan pelajar (Surjanti et al., 2018). Ini adalah kerana PK adalah sangat 

signifikan dengan minat keusahawanan pelajar (Ni & Ye, 2018; Wibowo et al., 2018; Otache, 2019; Ramos 

et al., 2020; Otache et al., 2021). Minat atau kemahuan untuk menjadi usahawan secara umumnya dalam 

psikologi juga dikenali sebagai niat (Sandroto et al., 2018). Minat juga mampu meningkatkan niat 

keusahawanan pada diri seorang pelajar (Bergner, 2020; Portuguez Castro & Gómez Zermeño, 2021). 

Menurut Galvão dan Marques (2018), tingkahlaku keusahawanan adalah merupakan suatu pilihan, 

tingkahlaku yang terancang dan melibatkan kepercayaan terhadap hasil dan efikasi kendiri di kalangan pelajar 

yang berpotensi untuk menjadi usahawan. Pelajar yang kurang keyakinan dalam mengambil peluang untuk 

menyertai aktiviti keusahawanan adalah disebabkan kelemahan persepsi mereka terhadap keusahawanan 

(Wahyuningsih et al., 2018). Kelemahan tersebut yang merupakan kurang kesediaan menjadi usahawan adalah 

disebabkan minat pelajar yang kurang terhadap keusahawanan (Mack et al., 2019).  

 

Memenuhi keperluan masyarakat setempat 

Di samping itu juga, rekabentuk kurikulum perlu memenuhi tuntutan keperluan masyarakat setempat (Alias, 

2021). Ini adalah disebabkan PK adalah signifikan dengan persekitaran pelajar (Ali et al., 2019; Kusumojanto 

et al., 2021). Melalui aktiviti PdP PK yang berteraskan kepada pembelajaran berasaskan pengalaman dan 

pembelajaran aktif ini, keperluan melibatkan pelajar dalam aktiviti penyelesaian masalah terhadap keperluan 

masyarakat adalah satu keperluan yang sangat sinonim (Nyukorong, 2018). Penerapan keusahawanan melalui 

aktiviti sebegini dapat digambarkan sebagai suatu intervensi yang kuat dari seorang pendidik dalam kehidupan 

seorang pelajar bagi membina minat, kemahiran dan kualiti keusahawanan yang diperlukan untuk 

memperkasakan mereka dalam dunia perniagaan nanti (Gamede & Uleanya, 2019b). Menurut  Said, Ahmad, 

dan Nor (2019) juga, aktiviti seperti khidmat komuniti ini dapat membangunkan kemahiran menyelesaikan 

masalah pelajar dan menghasilkan warganegara berminda sivik di samping dapat menyumbang ke arah 

pembaharuan sosial melalui kerjasama dan kerja berpasukan. Penghasilan sebuah kurikulum yang fleksibel, 

dinamik dan inklusif yang menyokong laluan hidup pelajar (Nyukorong, 2018) dapat membantu pelajar dalam 

menjadikan keusahawanan sebagai kerjaya alternatif setelah bergelar graduan nanti.  

 

2. Kompetensi 

Menurut (Hamisu et al., 2017), kompetensi adalah bermaksud satu kebolehan yang cekap dan cukup dalam 

memiliki kemahiran dan pengetahuan yang diperlukan, tingkahlaku dan kemampuan yang boleh 

melaksanakan tugas atau pekerjaan yang diperlukan dengan jayanya seperti yang diperlukan dalam 

persekitaran yang ditetapkan. Ia juga merupakan pengetahuan, kemahiran dan keupayaan seseorang individu 

yang memberi kesan terus kepada tahap prestasinya (Sandroto et al., 2018). 

Berdasarkan permasalahan dan cabaran pelaksanaan PK, kompetensi ini terbahagi kepada dua jenis 

iaitu kompetensi pengajar dan kompetensi pelajar. Kompetensi ini juga merujuk kepada kebolehan dan 

kemampuan para pengajar dan pelajar dalam melaksanakan PK secara efektif. Kompetensi pengajar adalah 

bersasarkan kepada pelaksanaan proses penyampaian dalam pengajaran dan pembelajaran (PdP) manakala 

kompetensi pelajar pula adalah berasaskan kepada pemerolehan kemahiran dan pengetahuan sepanjang 

pembelajaran PK dilaksanakan. 

 

Kompetensi pelajar 

Niat keusahawanan adalah signifikan terhadap kompetensi keusahawanan pelajar (Ni & Ye, 2018). Penekanan 

terhadap kompetensi keusahawanan pelajar akan dapat membantu dalam memupuk niat dalam diri pelajar. 

Pelaksanaan PK bukan sekadar membantu pelajar untuk memulakan perniagaan semata tetapi juga membantu 

pelajar dalam membina kemahiran untuk kebolehpekerjaan (Portuguez Castro & Gómez Zermeño, 2021). 

Antaranya dapat dilihat menerusi cabaran dalam menerapkan kemahiran teknik pemasaran yang diperlukan 

oleh pelajar kemahiran teras yang berasaskan teknologi manakala kemahiran pengurusan jualan bagi pelajar 

kemahiran teras yang berasaskan kepada sistem komputer (Alias, 2021). Dalam kajian lepas oleh Abd Samad 

et al. (2018), beliau mendapati bahawa keusahawanan adalah merupakan salah satu faktor utama yang 

membantu pembentukan pelatih industri automotif dalam aspek kompetensi perilaku dan kemahiran 

kebolehpekerjaan pelajar.  

Menurut Asikainen dan Tapani (2021), kompetensi adalah terdiri daripada kognitif, afektif dan elemen 

motivasi serta niat dan kehendak secara sukarela dalam melakukan sesuatu. Namun, bagi kompetensi 

keusahawanan pelajar, ianya tidak hanya tertumpu kepada aspek kognitif dan afektif sahaja tetapi ia juga 

berkaitan dengan psikomotor (Karyaningsih et al., 2020; Machali et al., 2021). Psikomotor yang ada hubungan 

dengan pergerakan tubuh badan (Alias & Abdul Rahim, 2019) dan ianya adalah merupakan kemahiran ketika 

aktiviti pembelajaran praktikal (Yulastri et al., 2018) seperti kerja-kerja praktikal kemahiran teras pelajar.  

Di samping itu juga, antara cabaran dalam pelaksanaan PK adalah berkaitan kualiti pelajar dari segi 

latar belakang mereka yang melayakkan mereka untuk mengikuti kurikulum PK yang ditetapkan (Mack et al., 

2021). Ini menjadi satu cabaran kepada pihak institusi khususnya pengajar dalam memastikan kelayakan 

tersebut. Ia juga adalah disebabkan dasar utama bagi PLK TVET adalah menghasilkan tenaga mahir industri 

yang berkompeten tanpa mengira latar belakang pelajar di samping struktur kurikulum yang menetapkan PK 

wajib bagi semua program kemahiran teras. Pembentukan kompetensi keusahawanan di kalangan pelajar pula 

di samping memenuhi dasar utama penghasilan tenaga mahir ini adalah bertujuan untuk menambahbaik tahap 

kebolehpekerjaan pelajar melalui keusahawanan. Oleh yang demikian, kelayakan bagi penerapan kompetensi 

keusahawanan pelajar berdasarkan latar belakang pelajar adalah tidak sesuai untuk dilaksanakan. 

 

Kompetensi pengajar 

Peranan penting pengajar dalam pembangunan kurikulum tidak boleh dipandang remeh disebabkan kepakaran 

mereka berdasarkan pengalaman (Sirelkhatim & Gangi, 2015). Namun begitu, terdapat juga di kalangan 

pengajar yang mempunyai sedikit atau tiada pengaruh langsung terhadap pembangunan kurikulum PK ini 

(Iipinge & Shimpanda, 2021). Berdasarkan keadaan ini, kompetensi pengajar dalam pengetahuan dan 

kemahiran amat diperlukan. Kompetensi pengajar ini tidak tertakluk kepada pembangunan kurikulum semata 

tetapi juga diperlukan dalam proses PdP bersama pelajar. 

Kompetensi kemahiran pengajar adalah termasuk beberapa aspek seperti perancangan dan pelaksanaan 

proses PdP bagi memastikan perkembangan pelajar berada pada tahap optimum (Safiee et al., 2019). Namun, 

permasalahan dan cabaran kompetensi kemahiran pengajar yang wujud dalam pelaksanaan PK antaranya 

adalah kurang kesediaan pengajar sebelum melaksanakan proses PdP (Alias, 2021), kekurangan pengajar yang 

berkelayakan dan kompeten dalam pengajaran keusahawanan (Wahyuningsih et al., 2018; Muhammad et al., 

2019; Omar et al., 2021), kekurangan pendedahan dalam meningkatkan kemahiran keusahawanan pelajar 

(Mack et al., 2019), kesukaran pengajar mengajar dalam aspek domain kemahiran dan sikap (Zenner et al., 

2017), dan penggunaan masa yang tidak mencukupi untuk penyampaian pengajaran keusahawanan (Bell & 

Liu, 2019). Pengajar perlu memiliki kompetensi pengajaran yang berkesan. Ini adalah kerana PK memerlukan 

strategi pengajaran berpusatkan pelajar, berasaskan masalah, berasaskan aktiviti dan pembangunan kebolehan 

pelajar (Kissi et al., 2020). Antara cabaran yang dihadapi sebagai pengajar adalah kemampuan mereka dalam 

mengawal proses PdP (Bell & Liu, 2019; Iipinge & Shimpanda, 2021) kerana sikap pengajar akan memberi 

kesan terhadap kepuasan pelajar dalam pembelajaran PK (Chen et al., 2022).  

Antara cara untuk mengatasi permasalahan kompetensi pengajar ini adalah melalui latihan dan kursus 

seperti bengkel, seminar dan sesi latihan dalam perkhidmatan bagi memperolehi kompetensi yang diperlukan 

terhadap pelaksanaan kaedah PdP keusahawanan (Nyukorong, 2018). Namun, masih terdapat permasalahan 

seperti pihak institut tidak fokus terhadap pembangunan latihan pengajar dalam keusahawanan (Gamede & 

Uleanya, 2019a) dan latihan untuk pengajar tidak selaras dengan kemajuan teknologi baharu (Kissi et al., 

2020). Perancangan institut dalam merangka latihan dan kursus ini perlu dibuat secara berfokus bagi 

mengelakkan terjadinya pembaziran terhadap beberapa perkara yang tidak sepatutnya.  

 

3. Proses Pengajaran dan Pembelajaran (PdP) 

PdP adalah merupakan suatu proses yang melibatkan pemindahan ilmu pengetahuan dan kemahiran daripada 

dua pihak yang berbeza. Proses PdP ini melibatkan dua pihak utama iaitu di antara pengajar dan pelajar. 



e-Bangi: Journal of Social Sciences & Humanities 104 
 

 

Keberkesanan PdP adalah merupakan perkara yang penting dalam perbincangan di kalangan pengajar bagi 

memastikan pelajar memperolehi pengalaman dan hasil pembelajaran yang terbaik (Yusof et al., 2019). 

Berdasarkan kepada permasalahan dan cabaran yang telah dianalisis, terdapat empat sub elemen yang terhasil 

menerusi elemen PdP ini iaitu:- 1) Bahan PdP; 2) Kaedah PdP; 3) Peralatan latihan; dan 4) Kaedah penilaian. 

 

Bahan PdP 

Bahan pengajaran adalah antara kandungan penting dalam kurikulum dan perlu diselaraskan bagi penghasilan 

sesi pengajaran yang lancar (Zenner et al., 2017). Bahan pengajaran perlu dibangunkan dengan baik (Surjanti 

et al., 2018) kerana ianya merupakan rujukan bagi membantu pelajar memahami tentang dunia serta 

pengetahuan keusahawanan (Hunter & Lean, 2018). Antara permasalahan dalam perkongsian bahan PdP PK 

kepada pelajar adalah melalui penulisan nota pengajaran di atas papan putih ketika PdP dilaksanakan 

(Mawonedzo et al., 2021) di sesetengah negara. Menurut Zenner et al. (2017), antara contoh bahan pengajaran 

PK yang ada di India adalah seperti nota teori, latihan praktikal, ujian dan CD-ROM yang berfungsi sebagai 

latihan mendengar. Pelaksanaan pengajaran oleh pengajar adalah berpandukan kepada bahan pengajaran yang 

telah dibangunkan dan ianya bertujuan untuk membantu para pengajar melaksanakan sesi PdP dengan lancar 

dan berkesan. 

Namun, antara masalah yang dihadapi dalam pelaksanaan PK adalah ketidakcukupan bahan 

pengajaran (Gamede & Uleanya, 2019a; Kissi et al., 2020; Alias, 2021). Masalah ketidakcukupan dapat dilihat 

menerusi tiada kepelbagaian bentuk bahan pengajaran sedia ada dan bergantung semata-mata terhadap nota 

atau buku teks semata (Gamede & Uleanya, 2019a). Kepelbagaian bentuk dalam menyediakan bahan 

pengajaran seperti bahan pengajaran atas talian adalah penting dalam memastikan bahan pengajaran tersebut 

sentiasa dapat disediakan dengan baik (Ab Halim et al., 2021; Huang et al., 2021) dan dapat dicapai dengan 

mudah sekaligus membantu pelajar untuk belajar pada bila-bila masa di luar waktu kelas. Pembangunan bahan 

latihan atas talian ini juga dapat memberi peluang kepada pengajar untuk membangunkannya secara kreatif 

dan inovatif bagi tujuan menggalakkan penglibatan yang lebih dari kalangan pelajar (Ab Halim et al., 2021). 

Ini turut disokong oleh Huang et al. (2021) sendiri yang menyatakan salah satu faktor dalam pembangunan 

bahan pengajaran yang berkesan adalah hasil dari pengajar sendiri. Bahan pengajaran memerlukan kandungan 

yang tepat, arahan yang jelas serta rekabentuk gambar dan teks yang bersesuaian supaya ianya memudahkan 

pelajar untuk memahaminya (Yulastri et al., 2017).  

 

Kaedah PdP  

Penentuan kejayaan bagi pelaksanaan PK yang paling penting adalah melalui kaedah PdP atau pedagogi 

(Galvão & Marques, 2018; Iipinge & Shimpanda, 2021; Mawonedzo et al., 2021). Realiti kebanyakan budaya 

PdP adalah berpusatkan pengajar atau pembelajaran tradisi (Alias & Abdul Rahim, 2019; Okolie et al., 2019; 

Yusof et al., 2019). Namun, bagi pembelajaran PK, ianya adalah lebih bersifat “belajar untuk melakukan” 

(Sirelkhatim & Gangi, 2015; Kissi et al., 2020; Prianto & Qomariyah, 2021) dan menekankan konsep “untuk 

keusahawanan” (Sirelkhatim & Gangi, 2015). Kedua-dua konsep ini memerlukan pelajar untuk melibatkan 

diri dalam pengalaman sebenar serta memupuk minda dan kemahiran keusahawanan dalam diri (Rahimi et 

al., 2019).  

Pembelajaran aktif juga adalah merupakan salah satu ciri penting dalam pengajaran PK (Morselli, 

2018) dan ianya berasaskan kepada konsep pembelajaran konstruktivisme (Bell & Liu, 2019). Kecenderungan 

melaksanakan pembelajaran aktif ini menekankan pembinaan nilai pengetahuan dan pengalaman sendiri 

dalam keusahawanan (Shariff et al., 2019; Mayombe, 2020; Kayii & Akpomi, 2022). Semua kaedah PdP 

melalui pembelajaran aktif yang berbentuk konstruktivisme juga berteraskan kepada pembelajaran berasaskan 

pengalaman (Hunter & Lean, 2018; Bell & Liu, 2019).  

Selain itu juga, konsep tersebut berkait rapat dengan keinginan, pemikiran dan emosi pelajar yang akan 

mendorong pelajar untuk memilih pendekatan PdP yang sesuai dan berkesan (Ustav & Venesaar, 2018). Ini 

kerana kaedah pengajaran yang tepat akan memberi kesan terhadap kepuasan pelajar (Chen et al., 2022). 

Menerusi konsep tersebut itu juga, permasalahan seperti objektif pembelajaran melalui pengalaman tidak 

tercapai seperti yang diutarakan oleh Mawonedzo et al. (2021) juga dapat diatasi melalui pemilihan kaedah 

PdP yang berkesan mengikut kesesuaian bidang kemahiran teras pelajar tersebut. Cabaran dalam kaedah PdP 

PK masakini boleh dilihat menerusi keperluan teknologi dalam penyampaian proses PdP (Bell & Liu, 2019). 

Teknologi seperti PdP atas talian dan PdP secara digitalisasi yang merangkumi pelbagai medium seperti zoom, 

google meet dan seumpama dengannya menjadi satu cabaran yang besar buat pengajar mahupun pengajar 

semenjak negara dilanda pandemik COVID-19 suatu tika dahulu. 

 

Peralatan latihan 

Masalah ketidakcukupan peralatan latihan sangat banyak disebutkan dalam permasalahan pelaksanaan PK 

melalui hasil kajian dari Alias (2021), Gamede dan Uleanya (2019a), Kissi et al. (2020), Okolie et al. (2019), 

Wahyuningsih et al. (2018), dan Zenner et al. (2017). Peralatan latihan adalah merupakan salah satu 

kemudahan utama dalam proses PdP khususnya bagi elemen praktikal. Keperluan dalam menyediakan 

peralatan latihan yang mencukupi dan memenuhi keperluan dan tuntutan PdP adalah salah satu syarat utama 

dalam melaksanakan PLK di sesebuah institusi. Ini turut disokong melalui kajian Kissi et al. (2020) yang 

mendapati terdapat keperluan dalam meningkatkan kapasiti infrastruktur pelaksanaan PK bagi TVET di 

Ghana melalui peralatan latihan bagi kerja-kerja praktikal pelajar. Namun, tanpa dana peruntukan yang 

mencukupi bagi kesediaan peralatan latihan ini, maka kaedah PdP yang berkesan tidak dapat dilaksanakan 

(Okolie et al., 2021). 

 

Kaedah penilaian 

Secara asasnya, kaedah penilaian dalam PK  adalah terdiri daripada dua jenis iaitu formatif dan sumatif 

(Pittaway & Edwards, 2012; Bolzani & Luppi, 2020; Alias, 2021). Penilaian jenis formatif adalah merupakan 

penilaian yang menyokong perkembangan pelajar (Pittaway & Edwards, 2012) manakala penilaian sumatif 

adalah merujuk kepada suatu proses menilai bagaimana seseorang itu telah pelajari sepanjang kursus 

berlangsung (Lindner, 2020). Antara kaedah penilaian yang biasa digunakan adalah seperti esei, tugasan 

individu dan kumpulan, pembentangan individu dan berkumpulan, laporan projek, persediaan kajian kes, ujian 

dan peperiksaan (Pittaway & Edwards, 2012; Mitra, 2017).  

Namun, merujuk kepada konsep pembelajaran berasaskan pengalaman (Kolb, 1984; Toding & 

Venesaar, 2018) dan pendekatan konstruktivisme (Warhuus et al., 2018; Bell & Liu, 2019; Charrón Vías & 

Rivera-Cruz, 2019), kaedah penilaian sesuai adalah secara refleksi (Lackéus & Middleton, 2018; Warhuus et 

al., 2018; Bell & Liu, 2019) melalui penilaian kendiri, peer assessment, penilaian pengajar, tugasan projek, 

dan rancangan perniagaan (Toding & Venesaar, 2018). Penilaian kendiri adalah suatu penilaian terhadap 

pembelajaran yang menggalakkan pelajar untuk terlibat sama dalam proses pembelajaran tersebut manakala 

peer assessment menyediakan pelajar peluang untuk memantau pembelajaran kendiri mereka, bertanya soalan 

dan mengenalpasti strategi yang bersesuaian untuk melakukan sesuatu pekerjaan (Nkalane, 2018).  

Permasalahan yang dikesan melalui analisis kajian ini adalah kaedah penilaian hanya dilaksanakan 

oleh pengajar sepenuhnya dan tidak melibatkan pihak luar dan ianya tidak mencapai hasil standard pendidikan 

yang ditetapkan (Wahyuningsih et al., 2018). Dalam konsep penilaian PK, perkara “siapa” iaitu mereka yang 

melaksanakan penilaian secara peer assessment boleh terdiri daripada rakan sebaya, rakan sejawat, usahawan 

atau profesional yang lain (Bolzani & Luppi, 2020). Penilaian yang diambil dari pelbagai pihak dapat 

membantu pelajar untuk melihat gambaran lebih besar dalam perkembangan proses pembelajaran mereka 

berbanding penilaian satu pihak atau kendiri sahaja. 

 

4. Sokongan Kerjaya Keusahawanan 

Menurut (Mitra, 2017), maksud keusahawanan adalah mengkaji tiga perkara utama dalam aktiviti 

keusahawanan iaitu orang, organisasi dan alam sekitar. Tafsiran ini juga turut disokong oleh Lindner (2020) 

yang menyatakan bahawa keberhasilan graduan TVET adalah ke arah mempunyai minda keusahawanan yang 

boleh membawa faedah kepada institusi serta individu, dan berfungsi untuk meningkatkan kerelevenan dan 

status institusi tersebut dalam komuniti setempat. Bagi memenuhi kepada tafsiran keusahawanan itu juga, sub 

elemen bagi elemen utama sokongan kerjaya keusahawanan ini dibahagikan kepada tiga bahagian iaitu : 1) 



e-Bangi: Journal of Social Sciences & Humanities 106 
 

 

sokongan individu yang merujuk kepada pengajar dan pelajar; 2) sokongan institusi; dan 3) sokongan 

masyarakat yang terdiri daripada keluarga, pihak industri, komuniti perniagaan dan pihak berkepentingan. 

 

Sokongan individu 

Melalui analisis cabaran dan permasalahan pelaksanaan PK PLK TVET ini, masalah anggapan atau persepsi 

di kalangan pelajar mahupun pengajar terhadap keusahawanan adalah satu masalah yang memberi kesan 

kepada sokongan individu terhadap kerjaya keusahawanan. Persepsi yang rendah terhadap keberkesanan 

keusahawanan dalam pendidikan kemahiran di kalangan pengajar terhadap pelajar (Bell & Liu, 2019; Kissi et 

al., 2020) mahupun persepsi yang rendah terhadap keberkesanan keusahawanan dalam pendidikan kemahiran 

di kalangan pelajar terhadap pengajar (Kissi et al., 2020) menjadi antara masalah yang dihadapi di institut. 

Melalui masalah persepsi ini, sokongan terhadap diri sendiri mahupun orang sekelilingnya akan terganggu 

dan sekaligus menganggu objektif pembelajaran PK tersebut. 

Dalam proses untuk menilai diri sendiri adalah merujuk kepada ciri-ciri yang ada pada mereka sebagai 

seorang pelajar dan ianya membantu mereka untuk membiasakan diri mereka terhadap keperluan situasi dan 

dengan menggunakan persekitaran mereka untuk belajar serta pembangunan kendiri dan profesional mereka 

(Nardi et al., 2018). Oleh yang demikian, sekiranya perspektif mereka negatif terhadap pembelajaran 

keusahawanan, sebagai seorang pelajar yang sedang belajar ilmu keusahawanan, ianya tidak akan membantu 

mereka untuk memenuhi keperluan pembelajaran mereka sekaligus gagal dalam pembangunan kendiri dan 

profesional mereka dalam keusahawanan. Keadaan ini juga turut berlaku pada pihak pengajar yang memiliki 

persepsi dan tanggapan yang negatif terhadap PK. Ianya tidak akan dapat menyokong persekitarannya 

termasuk pelajar mereka sendiri sekiranya pembangunan kendiri dan profesional mereka sebagai pengajar PK 

gagal dibangunkan dengan baik. 

 

Sokongan institusi 

Dalam usaha pengajar keusahawanan melaksanakan PdP secara berkesan, keperluan sokongan dari pelbagai 

pihak luar di dalam persekitarannya terutamanya pihak institut sendiri adalah sangat penting. Ini adalah 

disebabkan faktor persekitaran memainkan peranan penting dalam membantu pengajar untuk menerimapakai 

pendekatan pengajaran keusahawanan dengan lebih baik lagi (Rahimi et al., 2021). Antara masalah yang 

dianalisis dalam konteks sokongan institusi adalah masalah kekurangan sumber manusia (Kissi et al., 2020), 

kekurangan peruntukan (Wahyuningsih et al., 2018; Gamede & Uleanya, 2019a; Muhammad et al., 2019; 

Okolie et al., 2019), tiada pelan pembangunan yang diformulasikan khusus untuk pembangunan pendidikan 

berasaskan keusahawanan (Wahyuningsih et al., 2018) dan pinjaman untuk pelajar bagi tujuan pengajian yang 

melibatkan keusahawanan (Gamede & Uleanya, 2019a). Namun, masalah kekurangan peruntukan adalah 

merupakan masalah dan cabaran yang paling dominan dan banyak disebut dari kalangan penyelidik. 

Masalah kekurangan dana peruntukan ini adalah dianggap sebagai penghalang yang teruk (Furdui et 

al., 2021) dalam melaksanakan PK terutamanya dalam menggerakkan aktiviti-aktiviti keusahawanan seperti 

inkubasi dan sebagainya. Di Malaysia, peruntukan bagi sesebuah institusi ILK awam yang diperolehi adalah 

menerusi kerajaan dan disalurkan menerusi kementerian yang menguruskan ILK awam masing-masing. 

Masalah kekangan peruntukan yang diperolehi kebiasaannya diketahui oleh kalangan pentadbir institusi dan 

sebahagian pengajar yang berkaitan sahaja serta tidak diketahui oleh pihak-pihak lain di luar institusi. Menurut 

Gamede dan Uleanya (2019a), penglibatan pihak berkepentingan dalam pengurusan institusi TVET sangat 

diperlukan bagi mengatasi masalah yang dihadapi. Antara bentuk penglibatan tersebut adalah melalui 

perjumpaan berkala dan kolaborasi yang berfokus. Perjumpaan dan kolaborasi ini perlu dilaksanakan bersama 

pihak industri mahupun komuniti perniagaan bagi tujuan berkongsi situasi semasa dan permasalahan institut 

khususnya berkenaan kekangan dana peruntukan yang sedia ada. Melaluinya, ianya akan menjadi salah satu 

alternatif dalam penyelesaian pelbagai masalah dan cabaran yang dihadapi oleh pihak pelajar, pengajar 

mahupun institut.   

Sokongan masyarakat 

Masyarakat adalah merupakan “pelanggan” kepada PK yang mana hasil pembelajaran keusahawanan perlu 

memenuhi keperluan individu-individu yang terlibat dalam sesebuah sosioekonomi setempat (Galvão & 

Marques, 2018). Menerusi analisis kajian ini, masyarakat yang dimaksudkan dalam konteks kajian ini adalah 

pihak-pihak berkepentingan seperti keluarga pelajar, industri setempat dan komuniti perniagaan setempat. 

Antara cabaran dan permasalahan yang dihadapi menerusi konteks masyarakat ini adalah persepsi mereka 

yang menganggap tiada keperluan menerapkan kemahiran keusahawanan di kalangan pelajar PLK kerana 

kemahiran teras sedia ada telah mencukupi untuk kebolehpekerjaan selepas bergelar graduan (Muhammad et 

al., 2019).  

 Sokongan keluarga adalah meliputi beberapa aspek seperti sokongan emosi yang merangkumi 

perasaan dan sifat empati diri, sokongan penghargaan terhadap idea dan pencapaian pelajar, sokongan 

instrumental yang meliputi kesediaan dalam membantu dalam apa jua keadaan pelajar dan sokongan 

informatif yang membantu memberikan maklumat dan  cadangan penyelesaian bagi setiap masalah yang 

timbul (Annisa et al., 2021). Sokongan keluarga adalah saling berhubungkait dengan efikasi kendiri pelajar 

(Aggarwal & Shrivastava, 2021) dan juga signifikan terhadap niat keusahawanan yang tinggi (Annisa et al., 

2021). Melalui sokongan keluarga ini akan dapat membantu pelajar dalam menguruskan pembangunan emosi 

dan kompetensi terhadap keusahawanan pelajar ke arah lebih baik dan berkesan. 

Di samping itu juga, antara permasalahan dalam pelaksanaan PK di PLK TVET adalah kekurangan 

kolaborasi bersama industri dan komuniti perniagaan yang membolehkan graduan PLK TVET mendapat 

tempat dalam pasaran kerja untuk membina pengalaman keusahawanan (Wahyuningsih et al., 2018; Bell & 

Liu, 2019; Kissi et al., 2020; Adeniyi et al., 2022). Melalui kolaborasi ini, pelbagai sokongan dari pihak 

industri setempat mahupun komuniti perniagaan setempat dapat diperolehi. Walaubagaimanapun, sokongan 

yang diperlukan memerlukan pelbagai tuntutan mutual atau bersama di antara dua pihak bagi memperolehi 

situasi menang-menang. Tuntutan dalam kolaborasi ini memerlukan nilai kepercayaan yang tinggi, 

kebolehsuaian, kepelbagaian idea, komunikasi dan inspirasi, penambahbaikan dan pemaksaan dalam 

mencapai visi yang telah dipersetujui bersama (Nyukorong, 2018). Tuntutan ini akan dapat menghasilkan 

sokongan yang pelbagai terhadap keberkesanan PK di kalangan pelajar sekaligus menjadikan kerjaya 

usahawan sebagai kerjaya yang efektif buat pelajar. Melalui kolaborasi yang aktif akan menarik dengan mudah 

penaja untuk memberi dana-dana projek berkeperluan dalam PK seperti pembinaan pusat perniagaan institut 

mahupun bilik inkubasi institut (Shirandula, 2021). 

 

Kesimpulan 

Secara keseluruhannya, elemen utama dalam pelaksanaan PK di kalangan PLK TVET adalah kurikulum, 

kompetensi, proses PdP dan sokongan kerjaya keusahawanan. Bagi setiap elemen utama tersebut, ianya 

memiliki sub-sub elemen masing-masing. Sub elemen ini juga adalah merupakan ciri-ciri penting dalam 

elemen utama tersebut. Bagi elemen kurikulum, ciri-ciri keperluan dalam pembangunan sesebuah kurikulum 

adalah memastikan keseragaman pengajaran dilaksanakan melalui penetapan kurikulum, memastikan 

gabungan elemen teori dan praktikal diterapkan, memastikan gabungan PK dengan kemahiran teras 

dilaksanakan dengan berkesan, dan seterusnya memastikan kurikulum tersebut memenuhi minat pelajar dan 

keperluan masyarakat setempat. 

Elemen seterusnya iaitu elemen kompetensi adalah merujuk kepada kompetensi bagi dua pelaksana 

utama dalam proses PdP.  Keperluan memastikan kompetensi pelajar mahupun kompetensi pengajar berjalan 

seiring dan sentiasa ditambahbaik dari masa ke semasa. Ini dapat membantu dan memberi kesan yang lebih 

baik terhadap proses PdP sekaligus menghasilkan graduan yang lebih berkualiti dan berkeusahawanan tinggi. 

Elemen ketiga iaitu proses PdP yang terdiri daripada bahan, kaedah, peralatan latihan dan kaedah penilaian  

ini adalah merupakan keperluan utama dalam pelaksanaan PK. Elemen ini juga merupakan suatu proses yang 

memainkan peranan utama dalam memastikan ilmu pengetahuan dan kemahiran keusahawanan ini berkesan 

terhadap pelajar. Bagi sokongan kerjaya keusahawanan yang melibatkan pelbagai pihak yang berkepentingan 

ini, ianya adalah satu elemen yang memastikan perjalanan pelaksanaan PK dan penghasilan graduan 

berkeusahawanan berjalan lancar. Antara pihak berkepentingan yang terlibat adalah pengajar dan pelajar 

sendiri sebagai kumpulan individu, institut dan masyarakat yang merangkumi keluarga pelajar, industri dan 

komuniti perniagaan setempat. 

Semua elemen utama ini adalah saling berkeperluan dan berhubungan di antara satu sama lain. Di 

dalam pembangunan kurikulum, kejayaan pelaksanaan kurikulum PK ini adalah berdasarkan kepada pelbagai 

aspek khususnya kerjasama dan sokongan dari semua pihak berkepentingan yang terlibat. Begitu juga dengan 

proses PdP yang berpandukan kepada kurikulum perlu dilaksanakan dengan baik bagi memenuhi objektif 

pembelajaran yang telah digariskan dalam kurikulum tersebut. Antara objektif tersebut perlu berasaskan 

kepada kompetensi pengajar dan pelajar yang berkaitan dalam keusahawanan dan sekaligus dapat memastikan 

pelaksanaan proses PdP dapat dilaksanakan secara berfokus dan berkesan.  

Pelaksanaan proses PdP yang baik dan tercapai objektifnya memerlukan tuntutan dan sokongan dari 

pelbagai pihak iaitu pengajar, pelajar, institut dan masyarakat. Pembangunan bahan pembelajaran yang cukup 

dan mudah diakses serta kesediaan peralatan latihan yang cukup dan moden antara tuntutan keperluan bagi 

menjadikan proses PdP PK menjadi lebih menarik dan berkesan di kalangan pelajar. Sokongan dana 

peruntukan khususnya dari institut yang diperolehi daripada pihak kerajaan perlu diberi perhatian kerana 

kepentingannya dalam menyediakan segala kemudahan dan infrastruktur bagi mewujudkan proses PdP yang 

lebih baik.  

